
Meting fyri 1988 tikin upp til nýggja viðgerð og broytt. Avgerðin staðfest.

Samandráttur:

Meting viðvíkjandi árinum 1988 varð í 1998 tikin upp til nýggja viðgerð. Metingin

broytt frá kr. 600.000 til kr. 200.000. Undir viðgerðini hevur Toll- og Skattstova

Føroya, Stýrið mælt til, at metingin verður minkað niður í kr. 65.360. Hetta varð

staðfest av Skatta- og avgjaldskærunevndini.

Avgerð:

Málslýsing:

Málið snýr seg um álíkningina hjá kæraranum fyri inntøkuárið 1988.

Kommunala líkningarvaldið hevur sett kæraran í skatt av eini mettari inntøku uppá kr.

600.000, m.a. av tí at sjálvuppgáva fyri 1988 ikki var innsend rættstundis. Metingin hevði

heimild í skattalógini § 104. Avgerðin varð ikki kærd.

Tann 17. (ella 20.) oktober 1989 sendi kærarin Líkningardeildini sjálvuppgávu og roknskap

fyri 1988. Sjálvuppgávan skuldi verið inni tann 15. september 1989. Sjálvuppgávan er

viðgjørd av Líkningarnevndini og fráboðað kæraranum í skrivi dagfest 24. februar 1994, og

víst varð til kærumøguleika.

Toll- og Skattstovan svarar sostatt, at sambært útrokningunum var metingin uppá kr. 600.000

als ikki ov høgt sett, og at metingin tí stóð við. Víst varð til kærumøguleika til

Líkningarnevndina. Avgerðin sæst ikki kærd.

Eftir áheitan frá kæraranum hevur Stýrið í 1998 við heimild í ll. nr. 169 frá 30. desember 1997

um Toll- og Skattafyrisiting § 3 avgjørt at ganga áheitanini á møti um at taka álíkningina fyri

1988 upp til nýggja viðgerð.

Orsøkin til áheitanina um at taka málið upp til nýggja viðgerð var, at Føroya Gjaldstova

ætlaði at panta skattaskuldina (pant lýst í fastari ogn), og skuldi viðgerðin staðfesta, um

metingin fyri 1988 var røtt.

Toll- og Skattstovan hevði útvegað kontoavrit frá peningastovnum, og metti Toll- og

Skattstovan, at ein beinleiðis uppgerð av eginnýtsluni kundi verið gjørd og kundi verið

vegleiðandi í málinum.

Nýggju útrokningarnar vístu eina negativa eginnýtslu uppá kr. 52.073 í 1988, og ásannaði

Stýrið, at metingin fyri 1988 uppá kr. 600.000 var ov høgt sett, og við nýggju útrokningini

sum grundarlag verður nýggja metingin sett til:

Javnan av negativu inntøkuni til kr. 0,00 
52.000,00

Mat og klæðir til tvey vaksin og tvey hálvvaksin børn,

kr. 5.000 pr. mánaða í 12 mánaðir 
60.000,00

Aðrar útreiðslur: hús, bil, bát, gávur o.l. 
38.000,00

Aðrar útreiðslur, t.d. uppihaldsútr. uttanlands o.l. 
50.000,00
Skattskylduga inntøkan broytt til 
200.000,00
Broytingin varð fráboðað kæraranum í skrivi dagfest 15. mai 1998 við upplýsing um

kærumøguleika til Landsskattakærunevndina.

Viðmerkjast skal, at kærarin eisini ynskir, at skattamál hansara um rentufrádrátt skal verða

tikið upp aftur, men heimild er ikki at taka hetta mál uppaftur, tí Landsskattanevndin hevur í

1990 gjørt úrskurð í málinum. Víst verður til løgtingslóg nr. 169 frá 30. desember 1997 § 3,

stk. 3 og 4 um Toll- og Skattafyrisiting.

Eisini ynskir kærarin, at roknskapirnir fyri árini 1981 - 86, latnir inn 9. oktober 1992, og

roknskapurin fyri árið 1987, dagfestur 8. september 1992 skulu viðgerast, umframt

sjálvuppgávan fyri 1988. Stýrið fyri Toll- og Skattstovuna hevur samtykt, at gingið verður

ikki eftir sjálvuppgávuni 1988.

Eisini ynskir kærarin innlit í skjøl aftur til 1979. Kærarin hevur frá skattafyrisitingini fingið

skjøl útflýggjað sambært heimildini í ll. um innlit, men hevur Stýrið sýtt fyri innliti í

innanhýsis arbeiðsskjøl.

Fundur var hildin við Landsskattakærunevndina tann 25. juni 2003, har niðanfyri nevndu pkt.

1-4 hjá kæraranum vóru umrødd. Á fundinum varð avgjørt at útseta málið og biðja kæraran

um skjalprógv fyri flyting av USD 5.000 tann 18. januar 1989 og skjalprógv fyri, at flytingar

av kr. 60.000 og kr. 63.500 vóru forskot uppá ávíst arbeiði.

Innkomnu nýggju upplýsingarnar um flytingarnar førdu við sær, at Toll- og Skattstova Føroya

við skrivi dagfest 2. oktober 2003 til Føroya Kærustovn mælti Skatta- og

avgjaldskærunevndini til at lækka metingina av skattskyldugu inntøkuni hjá kæraranum við

kr. 100.000, soleiðis at skattskylduga inntøkan verður sett til kr. 100.000. Lækkingin varð

grundað á ivamál um, hvat ár bilurin var ognaður.

Kærarin sendi inn viðmerkingar til Toll- og Skattstovu Føroya um broytingina, og við seinni

skrivi dagfest 13. november 2003 mælir Toll- og Skattstovan til at lækka skattskyldugu

inntøku kærarans til kr. 65.360,00. Lækkingin er grundað á broyting í tølunum viðvíkjandi

eginogn ultimo 1987/eginnýtslu kr. 26.640 og lækking av øðrum mettum upphæddum.

Víst verður til útgreiningarnar í skrivi frá Toll- og Skattstovuni dagfest 13. november 2003,

har mett nýtsla til mat og klæðir í 1988 varð lækkað við kr. 6.000 til kr. 54.000. Metta

útreiðslan til føstu útreiðslurnar hjá húskinum varð sett til kr. 38.000 (skjalprógv fyri kr.

26.191).

Nýggju útrokningarnar vístu sostatt eina positiva eginnýtslu uppá kr. 26.640, og við nýggju

útrokningini sum grundarlag verður skattskylduga inntøkan gjørd upp soleiðis:

Mat og klæðir 
54.000,00

Aðrar útreiðslur: hús, bil, v.m. 
38.000,00

92.000,00

Positiv eginnýtsla 
26.640,00
Skattskylduga inntøkan sett til 
65.360,00
Kærarin ger galdandi.

Í skrivi dagfest 12. juni 1998 verður avgerðin hjá Stýrinum tann 15. mai 1998 kærd. Eisini

verður kærd tann ógegniða (feilbeheftað) viðgerðin, hetta mál hevur fingið, umframt verður

kært um rentumálið.

Í kæruni verður ført fram, at grundarlagið og grundgevingarnar hjá Stýrinum nú at seta

inntøkuna hjá kæraranum til kr. 200.000 er skeiv.

1. Viðvíkjandi bilinum, at hóast Stýrið hevði "oyramerkt" kr. 100.000 til ein bil í 1989, vístu

bankakontoavrit, sum kærarin hevði fingið útflýggjað frá Toll- og Skatt, at bert kr. 46.000

vóru eftir av hesum láninum við árslok, og at kr. 25.000 av teimum vóru nýttar til útlandið

(bil).

2. Stýrið hevur sett upphæddir fyri uppihald og gávur til ein son bæði í Føroyum og í

útlandinum, hóast talan er um ein og sama persón.

3. Bilútreiðslur, sum eru uppií roknskapinum, eru við aftur, saman við útreiðslum av einum

báti, sum samb. notatum hjá Toll- og Skatt varð seldur í 1986.

4. Byrjunarstatus fyri 1988 varð uttan nærri frágreiðing sett til kr. 307.000, meðan kærarin

hevur upplýst kr. 7.000 í sínum roknskapi.

Einki skjalprógv varð sent við kæruni.

Í skrivi dagfest 31. mai 1999 greiðir kærarin frá, at hann manglar enn nøkur ávís skjøl frá

Toll- og Skatt og biður um fund.

Hjálagt var eisini skriv frá advokati um býti av rentum millum kæraran og sambúgva hansara.

Kærarin ger galdandi, at avgerðin viðvíkjandi metingini í 1988 er skeiv. Harumframt heitir

kærarin á Landsskattanevndina um at taka árini 1981 til 1987 til nýggja viðgerð og veita

kæraranum frádrátt fyri hall fyri árini 1988 og 1989.

Stýrið fyri Toll- og Skattstovu Føroya ger galdandi.

Stýrið gongur út frá, at kæran snýr seg um skattaárið 1988, og at gingið verður ikki eftir

sjálvuppgávuni fyri 1988. Kærarin varð settur í skatt av eini mettari inntøku uppá kr. 600.000.

Tann 20. oktober 1989 sendir kærarin sjálvuppgávu og roknskap fyri 1988, t.e. eftir at

metingin av inntøkuni fyri 1988 er framd.

Í 1992 letur kærarin inn roknskapir fyri árini 1981 - 86 og fyri 1987 tann 8. september 1992.

Eftir áheitan frá kæraranum tók Stýrið í 1998 álíkningina fyri 1988 til nýggja viðgerð og

broytti álíkningina soleiðis, at metingin uppá kr. 600.000 varð lækkað til kr. 200.000 jbr.

omanfyristandandi. Í hesum sambandi var neyðugt at regulera ognaruppgerðirnar, sum ásett í

ummælinum frá Stýrinum. Allar útrokningar eru grundaðar á skjalatilfar, sum Toll- og

Skattstovan sjálv hevur útvegað sær.

Stýrið fyri Toll- og Skattstovu Føroya mælti í fyrsta umfari til at staðfesta avgerðina og vísti

á, at skattskylduga inntøkan er lækkað frá kr. 600.000 til kr. 200.000, hóast talan framvegis er

um eina meting, sum nú er so neyv, at Toll- og Skattstovan kann góðtaka hana. Aftaná at

nýggjar upplýsingar vóru komnar til vega frá kæraranum, mælti Stýrið fyri Toll- og

Skattstovu Føroya til at broyta skattskyldugu inntøkuna fyrst frá kr. 200.000 til kr. 100.000 og

síðani frá kr. 100.000 til kr. 65.360. Broytingin varð grundað á nýggjar konkretar upplýsingar.

Avgerðin hjá Skatta- og avgjaldskærunevndini.

Kæran dagfest 12. juni 1998 og skriv dagfest 31. mai 1999 frá kæraranum hava ikki í sær

nýggjar upplýsingar í málinum um mettu inntøkuna í 1988 og eingi skjalprógv.

Grundgevingin frá kæraranum um, at metingin er skeiv, byggir harumframt á ta fortreyt, at

farið verður eftir sjálvuppgávunum fyri undanfarin ár 1981 - 1987. Hetta er ikki so, tí støða er

bert tikin til, at gingið verður ikki eftir sjálvuppgávuni fyri 1988. Seinni innkomnar

upplýsingar frá kæraranum hava ført við sær broytingar í skattskyldugu inntøkuni hjá

kæraranum. Hetta sæst av skrivum frá Toll- og Skattstovu Føroya dagfest ávikavist 2. oktober

2003 og 13. november 2003.

Ynski frá kæraranum um uppafturtøku av gamla skattamálinum um rentufrádrátt er ikki

heimilað. Endalig avgerð er tikin av Landsskattanevndini, smb. omanfyri.

Áheitanin hjá kæraranum á Skatta- og avgjaldskærunevndina um at taka árini 1981 til 1987 til

nýggja viðgerð og veita kæraranum frádrátt fyri hall fyri árini 1988 og 1989 kann ikki gangast

á møti, tí avgerðin frá Toll- og Skattstovuni snýr seg bert um skattaálíkningina 1988, og tað er

tí bert hendan skattseting, sum kann kærast, og sum Skatta- og avgjaldskærunevndin tekur

støðu til.

Viðvíkjandi spurninginum um innlit kann staðfestast, at skjalið, sum kærarin ikki hevur

fingið innlit í, er frá februar 1988 frá táverandi líkningarnevnd hjá kommunu til Líkningarráð

Føroya.

Skrivið er ein frágreiðing til Líkningarráðið í samband við, at Líkningarráð Føroya sum

skrivstova hjá táverandi Landsskattanevnd viðgjørdi álíkningarnar hjá kæraranum og

sambúgva hansara fyri árini 1979/80, 1980/1981, 1981/82, 1982/83 og 1983/84 og

inntøkuárini 1984 og 1985. Hetta mál varð avgjørt í Landsskattanevndini í 1990.

Skatta- og avgjaldskærunevndin metir, at talan er ikki um innanhýsis skjal eftir § 12 í

fyrisitingarlógini, tí táverandi líkningarnevnd hjá kommununi og Líkningarráð Føroya vóru

tveir ymiskir myndugleikar. Teirra millum var heldur ikki talan um skrivarauppgávu

samsvarandi § 14 2) í fyrisitingarlógini. Grundgevingin, sum Toll- og Skattstovan hevur givið

fyri at nokta innlit, er sostatt ikki røtt.

Hinvegin er talan um skjal, sum er frá 1988, og sum ikki hevur týdning fyri avgerðina í hesum

máli ella í máli, sum avgerð fer at verða tikin í, tí Landskattanevndin tók endaliga avgerð í

hesum málinum í 1990. Tá skjalið er frá tíðini, áðrenn fyrisitingarlógin kom í gildi, og ikki

hevur týdning fyri hetta kærumálið, er skjalið ikki fevnt av undantaksregluni í § 34 í

fyrisitingarlógini til innlit í skjøl frá tíðini áðrenn 1. januar 1994. Skatta- og

avgjaldskærunevndin metir sostatt, at skrivið ikki er fevnt av innlitarættinum hjá kæraranum.

Við hesi grundgeving avgjørdi Skatta- og avgjaldskærunevndin at staðfesta avgerðina um at

nokta innlit.

Skatta- og avgjaldskærunevndin staðfesti somuleiðis avgerðina hjá Stýrinum um at

lækka skattskyldugu inntøkuna til kr. 65.360 við somu grundgevingum. Viðmerkjast

skal at avgerðin framvegis byggir á eina meting.
